
CYFARWYDDYD AR FASTIAU FFÔNAU SYMUDOL AR EGLWYSI

 Nodyn ar faterion cyffredinol a pholisi ynglŷn â gosod mastiau ffônau symudol ar eglwysi ac adeiladau eglwysig.

Nid oes gan Gorff y Cynrychiolwyr, perchennog y rhan fwyaf o adeiladau yr Eglwys yng Nghymru, unrhyw wrthwynebiad sylfaenol i gwmnïau ffônau symudol osod mast ar un o’i adeiladau. Gall mastiau fod yn ffynonellau gwerthfawr o incwm i’r Plwyf a gall y gwaith a wneir ynglŷn â hwy fod o fudd i’r adeilad.

Gosodir y rhwydwaith ffôn symudol, a’i gynnal a’i gadw, gan nifer o gwmnïau (Vodafone, Orange, O2 etc), sy’n chwilio’n gyson am leoedd i osod mastiau i ateb gofynion trwyddedau’r Llywodraeth a gofynion datblygiadau technolegol. Bydd tîm o    syrfewyr a pheirianwyr yn dod o hyd i safleoedd ac yn cysylltu â’r perchen tir. Fel arfer, byddant yn profi addasrwydd y lleoliad cyn trafod termau. Golyga prawf addasrwydd ddwyn offer profi ar y safle.

Wrth ystyried prosiectau posibl, dylid rhoi sylw i’r pethau a ganlyn:

· Dylai’r Cyngor Plwyf Eglwysig a, phan fo’n bosibl, y gymuned fod o blaid gosod y cyfarpar. Gall cyfarpar o’r fath achosi pryder, a rhaid ystyried yn fanwl oblygiadau bugeiliol y cynllun.

· Bydd ar y cyfarpar angen Hawleb a chaniatâd cynllunio/adeilad rhestredig. Mae’r mastiau hyn yn bendant yn bethau a reolir yn ddyblyg. 

· Rhaid i unrhyw gytundeb i osod cyfarpar gael ei wneud yn broffesiynol. Bydd y cwmni am i ddarparwr y safle arwyddo ar unwaith, ond ni ddylai plwyf gytuno i hynny o dan unrhyw amgylchiadau. Gall cwmnïau fod yn llawn perswâd, ond os yw safle’n addas, mae’n debygol y bydd y Cyngor Plwyf Eglwysig mewn sefyllfa gref i fargeinio.

· Mae trafodaethau les yn faes arbenigol iawn, a gall y dibrofiad yn hawdd gael cynnig gwael. Fel rheol, bydd y cwmni yn talu ffioedd unrhyw arbenigwr o syrfëwr a gyflogir gan yr Eglwys, a hefyd ffioedd penseiri a ffioedd cynllunio.

· Fel rheol, bydd y cwmni yn cynnig, i ddechrau, gyfarpar o gynllun cyffredin. Mae hyn yn arbed iddo’r gost o ddatblygu cynllun arbennig ar gyfer y safle. Dylid gofyn o’r dechrau i’r cwmni lunio cynllun a fydd yn addas i’r safle.

· Rhoddir i’r cwmni les ar y safle. Fel rheol, bydd hyn am gyfnod o oddeutu 10 mlynedd. Bydd yn rhaid bod a wnelo’r les ag amryw faterion, yn arbennig mynediad ar gyfer cynnal a chadw. Bydd cwmnïau’n gofyn am fynediad wedi’i gyfyngu iddynt hwy eu hunain yn unig. Ni ddylid caniatáu hyn. 

· Fel rheol, bydd angen caban neu ofod caeedig ar gyfer y cyfarpar. Gall hwn fod mewn rhan o adeilad yr eglwys, ond bydd angen mynediad iddo.

· Unwaith y caiff cwmni les, fe fydd yn aml yn ceisio rhannu’r safle neu’r mast gyda chwmnïau eraill. Gall hyn fod yn gyfle am fwy o incwm, ond gall hefyd effeithio ar olwg y cyfarpar. Gellir rheoli hyn o dan y les a ganiateir.

· Bydd plwyfi yn poeni am faterion iechyd. Y gwir amdani yw nad oes unrhyw brawf pendant fod mastiau’n achosi niwed. Mae’n bosibl cynnwys yn y les gymal a fydd yn terfynu’r cytundeb os profir bod perygl i iechyd. Mae’r dechnoleg yn y maes hwn yn datblygu, a rhagwelir y bydd rhwydwaith sy’n awr yn defnyddio mastiau yn defnyddio lloeren yn y dyfodol. Fe all, felly, na fydd y cyfarpar yno ond dros dro.

· Gosodwyd amryw gyfarpar ar adeiladau eglwysig ledled Cymru. Mae Eglwys Loegr yn defnyddio un cwmni i drafod ei holl gytundebau (gyda threfniant comisiwn). Mae’r Eglwys yng Nghymru yn defnyddio asiantau profiadol ledled Cymru ac yn gofyn i’r cwmni ffôn dalu’r ffioedd.

Os caiff Cyngor Plwyf Eglwysig gais gan gwmni ffôn, argymhellir gwneud fel a ganlyn: 
Cysylltwch ar unwaith ag Adran Eiddo Corff y Cynrychiolwyr.
· Sefydlwch a fyddai’r egwyddor o osod mast ar yr eglwys yn dderbyniol i’r Cyngor Plwyf Eglwysig ac i’r gymuned (mae’n deg rhagdybio na ellid gweld y cyfarpar oddi ar wastad y llawr). Mae’r rhent a dderbynnir yn bwysig, ond ni ddylai fod y peth pwysicaf un – gallai’r mast fod yno am lawer blwyddyn.

· Gofynnwch i Adran Eiddo Corff y Cynrychiolwyr benodi asiant. Gall yr asiant drafod y rhan fwyaf o bethau ar eich rhan. Gall ofyn i’r cwmni ddarparu cynllun. Gellir wedyn drafod hwnnw gyda Phwyllgor Ymgynghorol yr Esgobaeth. Bydd y Pwyllgor Ymgynghorol yn ystyried y cynllun a’i addasrwydd i’r eglwys dan sylw. Bydd wedyn yn argymell caniatáu Hawleb.

· Bydd y cwmni hefyd yn cysylltu â’r Awdurdod Lleol.
· Bydd yr asiant yn trafod Penawdau Amodau ar gyfer y cyfarpar. Bydd yn trafod â’r Cyngor Plwyf Eglwysig yr amodau y mae ef am eu gosod i warchod ei adeilad a’i weithgareddau. Bydd yn cytuno ar y rhent a’r trefniadau arolygu.

· Unwaith y cytunir ar Benawdau Amodau, bydd Adran Gyfraith Corff y Cynrychiolwyr yn tynnu allan gytundeb les.

·  Yn aml, fe fydd ar gwmnïau eisiau cytundeb i gael mynediad sydyn, a byddant yn barod i dalu mwy o rent. Gellir trefnu hynny, ond bydd yr asiant yn cynghori ym mhob achos.


